
Монгол Улсын Их Хурлын Намрын чуулганы Аюулгүй байдал, гадаад бодлогын байнгын хорооны 2013 оны 02 дугаар сарын 05-ны өдөр (Мягмар гариг)-ийн хуралдаан 14 цаг 50 минутад Төрийн ордны “А” танхимд эхлэв.

Хуралдаан даргалагч, Улсын Их Хурлын гишүүн Ц.Цолмон ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэй байв. 
Чөлөөтэй: Б.Гарамгайбаатар;
Өвчтэй: Б.Болор, Л.Цог;
Тасалсан: Р.Амаржаргал, О.Баасанхүү, Х.Баттулга, Ё.Отгонбаяр, Ж.Энхбаяр, Н.Энхболд;
Нэг. “Төрийн нууцын жагсаалт батлах тухай” хуульд өөрчлөлт оруулах тухай хуулийн төсөл /анхны хэлэлцүүлэг/
Хэлэлцэж буй асуудалтай холбогдуулан Монгол Улсын сайд, Хэрэг эрхлэх газрын дарга Ч.Сайханбилэг, Тагнуулын ерөнхий газрын дарга Д.Гэрэл, Зэвсэгт хүчний жанжин штабын дарга Ц.Бямбажав, Газрын харилцаа, барилга, геодези зураг зүйн газрын даргын үүргийг түр орлон гүйцэтгэгч А.Хүрэлшагай, Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж, Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ, Тагнуулын ерөнхий газрын Хуулийн хэлтсийн дарга Ц.Хүрэлбаатар, Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав.

Төсөлтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Р.Гончигдорж төслийг анхны хэлэлцүүлгээр нь батлуулах горимын санал гаргав.

Ц.Цолмон: - “Төрийн нууцын жагсаалт батлах тухай” хуульд өөрчлөлт оруулах тухай хуулийн төслийг анхны хэлэлцүүлгээр батлах нь зүйтэй гэсэн томъёоллыг дэмжиж байгаа гишүүд гараа өргөнө үү.

Зөвшөөрсөн:               9
Татгалзсан:
               1
      Бүгд:


   10
      Гишүүдийн олонхийн саналаар дэмжигдлээ.

Хуралдаан 15 цаг 00 минутад өндөрлөв.

МОНГОЛ УЛСЫН ИХ ХУРЛЫН НАМРЫН ЧУУЛГАНЫ АЮУЛГҮЙ БАЙДАЛ,  ГАДААД БОДЛОГЫН  БАЙНГЫН ХОРООНЫ 2013 ОНЫ 02 ДУГААР 

САРЫН 05-НЫ ӨДӨР (МЯГМАР ГАРИГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Хуралдаан 14 цаг 50 минутад эхлэв.
Ц.Цолмон: - Хуралдааныг эхэлье. Өнөөдрийн Байнгын хорооны хуралдаанаар нэг асуудал хэлэлцэхээр байгаа. Төрийн нууцын жагсаалт батлах тухай хуульд өөрчлөлт оруулах тухай хуулийн төсөл анхны хэлэлцүүлэг байгаа. Өөр хэлэлцэх асуудлаар саналтай гишүүд байна уу? Байхгүй байна, хэлэлцэх асуудлаа баталчихъя. 

Нэг. “Төрийн нууцын жагсаалт батлах тухай” хуульд өөрчлөлт оруулах тухай хуулийн төсөл /анхны хэлэлцүүлэг/
Ажлын хэсгийг танилцуулъя. Ч.Сайханбилэг Монгол Улсын сайд, Хэрэг эрхлэх газрын дарга, Д.Гэрэл Тагнуулын ерөнхий газрын дарга, Ц.Бямбажав Зэвсэгт хүчний жанжин штабын дарга, А.Хүрэлшагай Газрын харилцаа, барилга, геодези зураг зүйн газрын даргын үүргийг түр орлон гүйцэтгэгч, Ц.Пүрэвдорж Улсын бүртгэлийн ерөнхий газрын даргын үүргийг түр орлон гүйцэтгэгч, Д.Мөнх-Эрдэнэ Засгийн газрын Хэрэг эрхлэх газрын Хууль, эрх зүйн газрын дарга, Ц.Хүрэлбаатар Тагнуулын ерөнхий газрын Хуулийн хэлтсийн дарга. Байнгын хорооны 2013 оны 01 дүгээр сарын 30-ны өдрийн хуралдаанд Улсын Их Хурлын гишүүн М.Батчимэг Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсгийг үндэслэн хууль хэрэгжүүлэх зарим арга хэмжээний тухай Улсын Их Хурлын тогтоолын төслийг энэхүү хуулийн төсөлтэй хамт хэлэлцүүлэх санал гаргасны дагуу Улсын Их Хурлын тогтоолын төслийг та бүхэнд тараасан байгаа.

Ингээд тогтоолын төсөл, хуулийн төслийг хамтад нь хэлэлцье. Ажлын хэсгээс хуулийн болон Улсын Их Хурлын тогтоолын төслийн талаар Улсын Их Хурлын гишүүд асуулт асууж, хариулт авах ажиллагаандаа оръё. Асуулттай гишүүд байна уу? Асуулттай гишүүд байхгүй байна. Улсын Их Хурлын гишүүд хэлэлцэж байгаа асуудлаар санал хэлэх гишүүд байна уу? Нэрсээ өгөөрэй. Санал хэлэх гишүүд байхгүй байна. 

“Төрийн нууцын жагсаалт батлах тухай” хуульд өөрчлөлт оруулах тухай хуулийн төсөл болон хууль хэрэгжүүлэх зарим арга хэмжээний тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанд оруулж горимын саналын дагуу, эхлээд юугаа яая. Горимын санал хэлэх гишүүн.

Р.Гончигдорж: - Зарчмын зөрүүтэй санал гарахгүй байгаа юм байна тиймээ? Тийм учраас зарчмын зөрүүтэй санал байхгүй учраас эхний хэлэлцүүлгээр нь баталъя гэсэн горимын санал оруулж байна. 

Ц.Цолмон: - Горимын саналын талаар санал хэлэх гишүүд байна уу? Алга уу? Тэгвэл горимын саналыг оруулж, анхны хэлэлцүүлгээр батлах нь зүйтэй гэсэн томъёоллоор санал хураая. Дэмжиж байгаа гишүүд гараа өргөнө үү?

10-аас 9.

Төсөл дээрээ ижил хугацаанд мөрдөгдөж эхлэхээр ажлын хэсгээс Д.Мөнх-Эрдэнэ тайлбар хийх үү? Хууль хэрэгжих хугацааны талаар ямар саналтай байгаагаа тайлбарлачих.

Д.Мөнх-Эрдэнэ: - Ердийн журмаар Төрийн мэдээлэл сэтгүүлд хэвлэгдсэний дараа хүчин төгөлдөр болохоор ийм журмаар бид нар бэлтгэх, харах, зохих хэмжээнд бэлтгэл хангах шаардлага байгаа.

Ц.Цолмон: - Тогтоолын төслийн хугацаа нь ижил байна.

Д.Мөнх-Эрдэнэ: - Тогтоолын төсөл нь яг адилхан хуулиа дагаж явж байгаа учраас. 

Ц.Цолмон: - Одоо Байнгын хорооны санал, дүгнэлтийг чуулганы нэгдсэн хуралдаанд илтгэх гишүүнийг томилъё. Түрүүн илтгэлийг Д.Ганбат гишүүн танилцуулсан байгаа тиймээ? Энэ хуулиа дуустал дахиад танилцуулж өгөөч гэж хүсэх байна. Д.Ганбат гишүүнийг томилъё. Ингээд хэлэлцэх асуудлаа дууслаа. Та нөхдөд баярлалаа. Хуралдаан хаагдаж байна.

Хуралдаан 15 цаг 00 минутад өндөрлөв.
Соронзон хальснаас буулгасан:

ХУРАЛДААНЫ ТЭМДЭГЛЭЛ

